
«Եվրասիական տնտեսական միության մասին» 2014 թվականի մայիսի 29-ի պայմանագրում փոփոխություններ կատարելու մասին» արձանագրության նախագծի ստորագրման նպատակահարմարության վերաբերյալ

Եվրասիական տնտեսական միության շրջանակներում համագործակցության կարևորագույն ուղղություններից է նաև հարկային քաղաքականության և վարչարարության ոլորտներում համագործակցությունը: Եվրասիական տնտեսական միության անդամ պետությունների կողմից ԵԱՏՄ մաքսային օրենսգրքի ընդունմամբ պայմանավորված` ԵԱՏՄ տարածքում գործող Ռուսաստանի Դաշնությանազատ (հատուկ) տնտեսական գոտիների տարածքում ԵԱՏՄ ապրանքների ու օտարերկրյա ապրանքների` ԱԱՀ-ով հարկման անհավասար պայմաններ են ստեղծվել: Մասնավորապես, ՌԴ ազատ տնտեսական գոտու տարածք ներմուծվող օտարերկրյա ապրանքները ենթակա չեն ԱԱՀ-ով հարկման, մինչդեռ ԵԱՏՄ ապրանքների կարգավիճակ ունեցող ապրանքների ներմուծումը հարկվում է ԱԱՀ-ով:
«Եվրասիական տնտեսական միության մասին» 2014 թվականի մայիսի 29-ի պայմանագրում փոփոխություններ կատարելու մասին» արձանագրության նախագծի ընդունման նպատակը ստեղծված խնդիրների կարգավորումն է: Ընդ որում, այդ անհավասար պայմանների վերացումը հանձնարարված է եղել դեռևս Եվրասիական միջկառավարական խորհրդի 2016 թվականի նոյեմբերի 16-ի թիվ 6 հանձնարարականի    2-րդ կետով, որով, մասնավորապես, հանձնարարվել է ԱԱՀ-ի վճարման հարցը կարգավորել «Եվրասիական տնտեսական միության մասին» 2014 թվականի մայիսի 29-ի պայմանագրի անբաժանելի մաս համարվող թիվ 18 հավելվածի «Ապրանքների արտահանման ու ներմուծման, աշխատանքների կատարման, ծառայությունների մատուցման ժամանակ անուղղակի հարկերի գանձման կարգի և դրանց վճարման նկատմամբ հսկողության մեխանիզմի մասին» արձանագրության մեջ փոփոխություններ կատարելու ճանապարհով:
Արձանագրության նախագծով սահմանվում է, որ՝
1. ազատ տնտեսական գոտու տարածք ԵԱՏՄ ապրանքի կարգավիճակ ունեցող ապրանքների ներմուծման ժամանակ ԱԱՀ-ի վճարման պարտավորության ծագման պահը հետաձգվում է ներմուծման օրվանից 180 օրով,
1. ազատ տնտեսական գոտու տարածք ԵԱՏՄ ապրանքի կարգավիճակ ունեցող ապրանքների ներմուծման ժամանակ ԱԱՀ-ն հաշվարկվում և վճարվում է ազատ տնտեսական գոտու ռեզիդենտ հանդիսացող հարկ վճարողի կողմից, այդ թվում նաև ներմուծված այն ապրանքների համար, որոնք ներմուծմանը հաջորդող 180 օրացուցային օրվա ընթացքում չեն իրացվել կամ իրացվել են առանց ԱԱՀ-ի,
1. ազատ տնտեսական գոտու ռեզիդենտ հանդիսացող հարկ վճարողը պարտավոր է ոչ ուշ, քան ներմուծված ապրանքները հաշվառման վերցնելուն հաջորդող ամսվա 20-ը հարկային մարմին ներկայացնել «Եվրասիական տնտեսական միության մասին» 2014 թվականի մայիսի 29-ի պայմանագրի 18-րդ հավելվածի 20-րդ կետով սահմանված բոլոր փաստաթղթերը, բացառությամբ ներմուծված ապրանքների մասով անուղղակի հարկերի գծով հարկային պարտավորությունների կատարումը հաստատող փաստաթղթերի, որոնք վերջինիս կողմից ներկայացվում են ներմուծման օրվանից 180 օր հետո: Ընդ որում, այդ փաստաթղթերի հետ միասին ազատ տնտեսական գոտու ռեզիդենտ հանդիսացող հարկ վճարողի կողմից հարկային մարմին է ներկայացվում նաև հայտարարագիր, որում արտացոլվում են ներմուծված ապրանքները հաշվառման վերցնելու ամսաթվին հաջորդող 180 օրացուցային օրվա ընթացքում այդ ապրանքների՝ իրացված կամ չիրացված կամ առանց ԱԱՀ-ի իրացված լինելու վերաբերյալ տվյալներ:
Միաժամանակ նախագծով սահմանվում է, որ ազատ տնտեսական գոտու ռեզիդենտ հանդիսացող հարկ վճարողի մոտ անուղղակի հարկերի գծով ավել վճարված՝ վերադարձման ենթակա գումարների առկայության դեպքում հարկային մարմինը կարող է որոշում ընդունել այդ գումարների հաշվին ներմուծված ապրանքների մասով առաջացած հարկային պարտավորությունները հաշվանցելու վերաբերյալ:
Արձանագրության նախագիծը նպաստում է ԵԱՏՄ շրջանակներում արդար մրցակցային պայմանների ստեղծմանը, հետևաբար նաև՝ հայ գործարարների համար ԵԱՏՄ շուկան էլ ավելի հասանելի դարձնելուն: 
Արձանագրության նախագծի դրույթները չեն հակասում նշված ոլորտում Եվրասիական տնտեսական միության իրավական ակտերի պահանջներին:
Հաշվի առնելով վերոգրյալը՝ հայտնում ենք, որ ՀՀ ֆինանսների նախարարությունը նպատակահարմար է գտնում վերոնշյալ արձանագրության նախագծի ստորագրումը Հայաստանի Հանրապետության անունից:

